電火球仔   潘艷姿
   佇咱台灣，一般人對電火球仔的印象，大約有三種：第一是照光的用途，第二是指陪人去約會的第三者，第三是特指彼个頭殼額金金金的昌昌昌，但是對我來講，依猶有第四種的意涵！到底是啥物呢？聽我說來……

    大約是佇十年前左右，因為特殊的機緣，我開始佇有聲媒體發音，傳播語言文化，有一年的情人節，收著一份真特別的禮物，是一个相當有愛心搁上進的少年人，透過工讀生轉予我。物件無包裝，但是有附一張小卡片，頂懸寫：即份禮物的設計靈感，來自飲咖啡的時，希望你會合意……接過手，詳細看：是一塊透明的玻璃杯，下底鋪彩色的玻璃珠仔，中央栽一粒外觀滾輪存滾的新型電火球仔；這是我第一擺見識著電火球仔，竟然會當提來當做創作的元素，也聽好送予人，真正是大開眼界！
雖然只是幾項簡單的素材，但是經過組合了後，卻意境深遠……因為彼當時我的筆名號做「白雲」，抑彼粒滾輪存滾的電火球仔，遠遠看去真成一蕊白雲，雲下跤的彩色珠仔，可比花花世界，佇花花世界內面，「白雲」自由自在……

    原來電火球仔也會當是一份祝福，無情人嘛會當過情人節喔！
